
ANNOTATSIYA 

Ushbu maqolada hozirgi kunda yangi metodlarni yoki innovatsiyalarni ta’lim 

jarayoniga tatbiq etish turli xil interfaol usullarni, metodlarni dars jarayonida qo’llash 

tushuniladi. Buning uchun dars jarayoni oqilona tashkil qilinishi, ta’lim beruvchi 

tomonidan ta’lim oluvchilarning qiziqishini orttirib, ularning ta’lim jarayonida faolligi 

muttasil rag’batlantirib turilishi, o’quv materialini kichik-kichik bo’laklarga bo’lib, 

ularning mazmunini ochishda aqliy hujum, kichik guruhlarda ishlash , bahs-munozara, 

muammoli vaziyat, yo’naltiruvchi matn, loyiha, muzyorar kabi metodlarni qo’llash va 

ta’lim oluvchilarni amaliy mashqlarni mustaqil bajarishga undash talab etiladi. 

Kalit so‘zlar: Aqliy hujum, kichik guruhlarda ishlash, faollashtiruvchi mashq, 

muammoli vaziyat, jumlani davom ettir metodi. 

АННОТАЦИЯ 

В данной статье рассматривается применение в процессе урока различных 

интерактивных методов, приемов, применение в настоящее время в учебном 

процессе новых методов или нововведений. Для этого необходимо рационально 

организовать процесс урока, постоянно стимулировать педагогом 

заинтересованность обучающихся и их активность в образовательном процессе, 

использовать такие методы, как мозговой штурм, работа в малых группах, 

дискуссия, проблемная ситуация, реферативный текст, проект, лекция, разбивать 

учебный материал на более мелкие фрагменты и раскрывать их содержание, и 

т.д. требуется мотивировать получателей к самостоятельному выполнению 

практических упражнений. 

Ключевые слова: мозговой штурм, работа в малых группах, 

активирующее упражнение, проблемная ситуация, метод продолжения 

предложения. 

Kirish. 

Ta’lim-tarbiyaning zamon talablariga javob beruvchi ilmiy bilimlarni, istiqlol 

mafkurasini o’quvchilar qalbi va ongiga singdirish orqali amalga oshiriladi. Hozirgi 

kunda zamonaviy ta’limni rivojlantirishning muhim omillaridan biri jismonan va ruhan 

kuch sarflamasdan qisqa vaqt ichida yuksak natijalarga erishishdir. Buning uchun 

o’qituvchidan yuksak pedagogik mahorat talab qilinadi. O’qituvchi o’quvchilarga 

ma’lum bir dastur asosida matematik bilimlar tizimini berishi, bu bilimlar tizimi 

matematika fani to'g'risida o’quvchilarga yetarli darajada ma’lumot berishi, ularni 

matematika fanining yuqori bilimlarini o’rganishga tayyorlashi kerak. Bundan 

tashqari, dastur asosida o’quvchilar o’qish jarayonida olgan bilimlarining ishonchli 

ekanligini tekshira bilishga o'rganishlari, ya’ni isbotlash va nazorat qilishning asosiy 

metodlarini egallashlari kerak. 

O’qituvchi dars jarayonida turli xil metodlardan, axborot texnologiya 

vositalaridan foydalanib, o’quvchilarda fanga bo’lgan qiziqishini uyg’otib, ularni jalb 

qilishi kerak. Matematika darslarida muammoli ta’limni shakllantirish, xususan 

o’quvchilar muhim hayotiy yutuq va muammolar, o’tiladigan mavzularning 

amaliyotga tatbiqi bo’yicha har bir o’quvchi o’z fikriga ega bo’lishi, o’z nuqtayi 

nazaridan asoslab berishini o’z ichiga oladi. Izohli-illyustrativ ta’limda o'qituvchi 

dalillarni o'zi bayon qilib beradi, o’zi ulami tahlil qiladi va yangi tushunchalarning 

mohiyatini tushuntiradi, ya'ni teorema, qoida va qonunlarni o'zi ta’riflaydi. 

Ta’lim metodlarining turini aniqlash o’quv jarayonini tashkil qilish prinsiplarini 

o'zigagina emas, balki aqliy faoliyat xarakteriga ham bog'liqdir, bu esa o'z navbatida 

fikrlashning reproduktiv va produktiv turlarini o'zaro qo'shib olib borish bilan 

belgilanadi. Muammoli ta'limda o'qituvchi faoliyati shundan iboratki, u zarur hollarda 

eng murakkab tushunchalar mazmunini tushuntira borib o'rganilayotgan mavzu 

materiali bilan o'quvchilar orasida muntazam ravishda muammoli vaziyatlarni vujudga 

keltiradi, o'quvchilarni faktlardan xabardor qiladi, natijada o'quvchilar bu dalillarni 

analiz qilish asosida mustaqil ravishda xulosa chiqaradilar va umumlashtiradilar, 

tushuncha, qoida va teoremalarni o'qituvchi yordamida aniqlab ifoda qilinishi yoki 

ma'lum bilimlarni yangi vaziyatlarda qo'llanishini o'rganadilar, natijada o'quvchilarda 

aqliy operatsiya va bilimlarni amaliyotda qo'llanish malakalari shakllanadi. 

Hozirgi kunda yangi metodlarni yoki innovatsiyalarni ta’lim jarayoniga tatbiq 

etish deganda turli xil interfaol usullarni, metodlarni dars jarayonida qo’llash 

tushuniladi. Buning uchun dars jarayoni oqilona tashkil qilinishi, ta’lim beruvchi 

tomonidan ta’lim oluvchilarning qiziqishini orttirib, ularning ta’lim jarayonida faolligi 

muttasil rag’batlantirib turilishi, o’quv materialini kichik-kichik bo’laklarga bo’lib, 

ularning mazmunini ochishda aqliy hujum, kichik guruhlarda ishlash, bahs-munozara, 

muammoli vaziyat, yo’naltiruvchi matn, loyiha, muzyorar kabi metodlarni qo’llash va 

ta’lim oluvchilarni amaliy mashqlarni mustaqil bajarishga undash talab etiladi. 

Interfaol metod biror faoliyat yoki muammoni o’zaro muloqotda, o’zaro bahs-

munozarada fikrlash asnosida, hamjihatlik bilan hal etishdir. Bu usulning afzalligi 

shundaki, butun faoliyat o’quvchi-talabani mustaqil fikrlashga o’rgatib, mustaqil 

hayotga tayyorlaydi. 

Ushbu maqolada umumta’lim maktablarining Matematika kursidan ma’lum 

bo’lgan “Silindrning hajmi” mavzusini o’qitish bo’yicha ayrim mulohazalar keltiriladi 

va uslubiy ko’rsatmalar beriladi. 

 

Adabiyotlar tahlili. 

[1] maqolada ta’lim tizimida Smart-auditoriyadan foydalangan holda o‘quv 

mashg‘ulotlari samaradorligini oshirish haqida ma‘lumotlar keltirilgan. O‘quv 

mashg‘ulotlari jarayonida o‘quvchilarni bilimlarini baholashning zamonaviy 

uslublarini joriy qilish, shu jumladan raqamli o‘quv vositalari va masofaviy ta’lim 

shaklini keng qo‘llash, shuningdek, ta’lim jarayonini umumiy kasb mahoratini 

shakllantirishga yo‘naltirilgan fanlararo modullardan foydalangan holda tashkil 

etilganligi qayd qilingan. 

[2] maqolada muallif ijtimoiy-gumanitar yo‘nalishdagi bakalavrlarni 

tayyorlashda matematik fanlar bo‘yicha amaliy mashg‘ulotlar o‘tkazish bo‘yicha 

metodik tavsiyalarni ko‘rib chiqqan, ular ijtimoiy-gumanitar yo‘nalishdagi 

bakalavrlarning psixologik xususiyatlarini hisobga olishni o‘z ichiga olgani qayd 

qilingan. Darslar, individual maslahat shakli asosida talabalarga qiyinchiliklarni 

yengishda pedagogik yordam ko‘rsatishdan iboratligi tushuntirilgan. 

[3] maqolada oliy ta’lim muassasalarida metematika fanlaridan talaba yoshlar 

mustaqil va ijodiy tafakkurini rivojlantirishga oid tavsiyalar Matematik analiz fani 

misolida ishlab chiqilgan. 

[4] maqolada dastlab oliy ta’lim muassasalarida o‘quv jarayonini masofaviy 

ta’lim tizimining asosiy tamoyillari va texnologiyalari haqida ma’lumotlar keltirilgan. 

Barcha ta’lim turlari kabi masofaviy ta’limning ham har xil modellari mavjudligi qayd 

qilingan. Ta’limning an’anaviy turi va masofaviy ta’limning turli modellarini 

kelgusidagi rivojlanish istiqbollarini belgilash maqsadida tajriba-sinov ishlari amalga 

oshirilgan. 

[5] maqolada oliy o‘quv yurtlarida oliy matematika fanini o‘qitishda zamonaviy 

ta’limning interfaol usullaridan biri bo‘lgan “Kichik guruhlarda ishlash 

metodikasi”dan foydalanish bo‘yicha fikr-mulohazalar bayon etilgan. Bu metodning 

tuzilishi va qo‘llanilishi “Matritsalar va ular ustida amallar” mavzusini o‘qitish 

misolida bayon etilgan. Shuningdek, matritsalar nazariyasining ilmiy yangiligi ko‘rib 

chiqilgan, bu mavzuning boshqa fanlar uchun dolzarbligini asoslash uchun ishlatilishi 

ko‘rsatib berilgan. Usulni qo‘llashning afzalliklari va kamchiliklari ham muhokama 

qilingan. 

[6] maqola matematika darslarida buyuk allomalar merosidan foydalanish 

muammolarini o‘rganishga bag‘ishlangan. Zamonaviy maktablarda matematika 

darslarining turli shakllarini tashkil etishda buyuk ajdodlarimizning boy merosidan 

foydalanish bo‘yicha tavsiyalar berilgan. Al-Xorazmiy, Umar Xayyom, Al-Farg‘oniy 

asarlaridan misollar keltirilib, ular faoliyati haqida ma’lumotlar keltirilgan. Beruniy, 

Umar Xayyom, At-Tusiy asarlaridan foydalanish va ularning hisoblash ishlaridan 

geometriya fanini o‘qitishda foydalanish haqida ham ma’lumotlar berilgan. 

[7] maqolada bir qator nazariy va mantiqiy asoslarni beradi, ularsiz ko‘rsatkichli 

tenglamalar va tengsizliklarni to‘g‘ri yechish mumkin emasligi qayd qilingan. 

Ko‘rsatkichli tenglamalar va tengsizliklarning tipik variantlari, shuningdek, bunday 

muammolarni hal qilish bo‘yicha ko‘rsatmalar berilgan. Bunday tenglamalar va 

tengsizliklarni to‘g‘ri o‘zgartirish va hal qilish imkonini beradigan foydali uslubiy 

maslahatlar bilan birga ko‘plab muammolarning yechimlari ko‘rsatilgan. Muayyan 

tenglamani (tengsizlikni) yechish uchun zarur bo‘lgan minimal nazariy bilimlar 

berilgan. 

[8] maqolada kombinatorika chekli to’plam elementlaridan hosil qilish mumkin 

bo‘lgan har xil turdagi birikmalar bilan shug‘ullanishi aytib o‘tilgan. Hayotimizda 

ko‘pincha bir nechta turli xil yechimlarga ega bo‘lgan masalalar mavjud va bizning 

oldimizda yechimlarning barcha mumkin bo‘lgan hollarini ko‘rib chiqish muammosi 

turishi qayd qilingan. Bunda barcha mumkin bo‘lgan takrorlanmaydigan hollar ko‘rib 

chiqiladi va masalani yechishning qulay usulini topish kerakligi eslatib o‘tilgan. 

[9] matematika fanini o‘rganish davomida ta’lim oluvchilarda ijodiy aktivlikni 

tarbiyalash jarayoni zamonaviy maktab matematika o‘qituvchilari oldida turgan 

dolzarb muammolarni bartaraf etish masalalari ko‘rib chiqilgan. O‘quvchilarda tarbiya 

va matematik qobiliyatlarni rivojlantirishda muhim vositalardan biri bu masalalar 

ekanligini inobatga olib, maqolada matematika fani olimpiadalarida tayyorlash 

bo‘yicha uslubiy ko‘rsatmalar, darslarni interaktiv metodlar yordamida tashkil etishga 

doir ba’zi namunalar keltirilgan. 

[10-50] maqolalar ta’lim muassasalarida matematika fanlarini interfaol usullar 

va ta’lim texnologiyalaridan foydalanib o‘qitish metodikasiga bag‘ishlangan. 

Qo‘llanilgan medodlarning tavsifi, ularning yutuq va kamchiliklari ochib berilgan 

hamda mavzuga mos metodlarni tanlash orqali asoslab berilgan. 

 

Asosiy qism. 

Bizga maktab matematika kursidan ma’lumki, “Silindrning hajmi” mavzusi 

“Silindrning sirti” mavzusidan keyin keladigan mavzu bo’lib, o’quvchilar silindr 

haqida va uning elementlari, sirtining yuzasini topish formulalari haqida batafsil 

ma’lumotga ega bo’lsagina, silindrning hajmini topishda qiyinchiliklarga duch 

kelmaydi. Yangi mavzuni bayon qilishdan oldin o’tilgan darsni takrorlab, 

mustahkamlash maqsadga muvofiqdir. Shu bois quyidagi “Jumlani davom ettir” 

metodini o’quvchilar hukmiga havola etish mumkin: 

1) Silindr deb, …………………………… 

2)  Silindrning asoslari …………………….  

3) Silindrning yasovchisi deb,……………… 

4) Silindrning o’q kesimi deb,………………. 

5) Slindr asosining radiusi……………………. 

6) Silindrning yon sirti ……………………….. 

O’quvchilar  navbat bilan yuqorida sanab o’tilgan jumlalarga javob beradilar. 

Bunda o’qituvchi javoblarning to’g’ri yoki noto’g’ri ekanligiga qarab izoh va 

qo’shimchalar qilishi mumkin. Bundan tashqari yangi mavzuni boshlashdan oldin, 

o’quvchilarga  quyidagi faollashtiruvchi mashqni taqdim qilish mumkin. 

Faollashtiruvchi mashq. Bo’yi 20 m, eni 4 m va balandligi 4 m bo’lgan yuk 

mashinasining yukxonasiga qirrasi 1 m bo’lgan kub shaklidagi yashiklardan nechtasini 

joylash mumkinligini qanday topish mumkin? 

Bu savol-topshiriq o’rtaga tashlanadi va unga javob berish uchun o’quvchilardan 

so’raladi. Unga javob berish jarayoni “Aqliy hujum” metodi asosida olib boriladi. 

Qo’yilgan muammoni yechish yoki savolga javob topish maqsadida g’oyalar jamlanadi 

va saralanadi. O’quvchilar birlashgan holda yechimi noma’lum muammoni yechishga 

yoki savolga javob topishga harakat qiladilar. Eng maqbul yechimni topish bo’yicha 

shaxsiy g’oyalarni ilgari suradilar. Turli yechimlar taqdimoti eshitiladi. Yechimlar 

doskaga yozib boriladi, solishtiriladi va ularning ichidan eng maqbuli tanlanadi. 

Yakunida xulosa chiqariladi va yechim o’quvchilarga izohlanadi. 

Yechim: Yuk mashinasining yukxonasining shakli to’g’ri parallelepipeddan iborat. 

Parallelepipedning har bir o’lchamiga nechtadan kub joylashtirish mumkinligini topib 

chiqamiz: 

a) Bo’yiga: qirrasi 1 m ga teng bo’lgan 20 ta kub joylashtirish mumkin. 

b) Eniga: qirrasi 1 m ga teng bo’lgan 4 ta kub joylashtirish mumkin. 

c) Balandligiga: qirrasi 1 m ga teng bo’lgan 4 ta kub joylashtirish mumkin. 

Jami nechta kub joylashtirish mumkinligini toppish uchun: 20*4*4= 320 ta qirrasi 

1 m ga teng bo’lgan kub joylashtirish mumkin ekan. 

Yangi mavzu bayoni: 

Tekislikdagi figuralar uchun yuz tushunchasi kiritilgani kabi fazoda jismlar 

uchun hajm tushunchasi kiritilgan. Avval sodda jismlar ko’rib chiqiladi. Shulardan biri 

bo’lgan silindrning hajmini topishni o’rganamiz: 

Istalgan jism uchun hajm quyidagi tarzda ta’riflanadi: Agar berilgan jismni o’z 

ichiga oluvchi va berilgan jismning ichiga joylashubchi hajmi - V dan juda kam farq 

qiluvchi sodda jismlar mavjud bo’lsa, berilgan jism V-hajmga ega bo’ladi. Bu ta’rifni 

asosining radiusi - R va balandligi - H ga teng bo’lgan silindrning hajmini topishga 

qo’llaymiz: 

Teorema: Silindrning hajmi asosining yuzi bilan balandligining ko’paytmasiga 

teng: 

V=SaH=πR2H 

Asosi doiradan iborat bo’lganligi uchun asos yuzi Sa= πR2 

formula yordamida topiladi. V=SaH=πR2H  

Yangi mavzuga doir ma’lumotlar berilgach ,ulardan foydalanib 

darslikdagi misollar tahlil qilinadi. 

Misol.Asosining radiusi R=3 sm va H=5 sm bo’lgan slindrning 

hajmini toping. 

Yechish: R=3 sm, H= 5 sm, V = πR2H = π* 32*5=45π Javob: 45π 

Darsni yakunlashdan oldin, o’quvchilarning mavzuni o’zlashtirganlik darajasini 

aniqlash maqsadida quyidagi savollarni berish mumkin: 

1) Silindr yon sirti nimadan iborat? 

2) Silindrning hajmi qaysi formula yordamida topiladi? 

3) Silindrning hajmi va balandligi berilgan bo’lsa, radiusi qanday topiladi? 

4) Silindrning hajmi va radiusi berilgan bo’lsa, balandligi qanday topiladi? 

5) π soni nimaga teng? 

Mavzuga oid quyidagi testlardan dars yakunida o’quvchilar bilimini qisqa muddatda 

baholashda foydalanish mumkin. 

Mavzuga oid testlar 

1. r=3 sm, h=2 sm bo’lsa, slindrning hajmi nimaga teng? 

a) 18 π             b) π                c) 44 π              d) 24 π 

2. V= 72 π sm3 va h =2 sm bo’lsa, radiusi nimaga teng? 

a) 4                     b) 5              c) 6                    d) 7 

3. V= 48 π sm3 va r=4 sm bo’lsa, balandligi nimaga teng? 

a) 4                     b) 5              c) 6                    d) 3 

Bugungi kunda bir qator rivojlangan mamlakatlarda ta’lim-tarbiya jarayonining 

samaradorligini kafolatlovchi zamonaviy pedagogik texnologiyalarni qo’llash borasida 

katta tajriba asoslarini tashkil etuvchi metodlar interfaol metodlar nomi bilan 

yuritilmoqda. Interfaol ta’lim metodlari hozirda eng ko’p tarqalgan va barcha turdagi 

ta’lim muassasalarida keng qo’llanayotgan metodlardan hisoblanadi. Shu bilan birga, 

interfaol ta’lim metodlarining turlari ko’p bo’lib, ta’lim-tarbiya jarayonining deyarli 

hamma vazifalarini amalga oshirish maqsadlari uchun moslari hozirda mavjud. 

 

Xulosa. 

Maktab o’quvchilariga Matematika kursining “Silindrning hajmi” mavzusini 

o’qitish jarayonida maqolada keltirilgan ma’lumotlardan foydalanish orqali darsning 

o’tilgan mavzuni takrorlash, yangi mavzuni bayon qilish, mavzu bo’yicha olingan 

bilimlarni mustahkamlash qismlarini samarali tashkil etish mumkin. Umuman darsni 

yanada samarali, natijador va qiziqarli qilib tashkil qilishda ta’limning turli interfaol 

usullaridan foydalanish mumkin. Interfaol usullarni qo’llash natijasida o’quvchilarning 

mustaqil fikrlash, tahlil qilish, xulosalar chiqarish, o’z fikrini bayon  qilish, uni 

asoslagan holda himoya qila bilish, sog’lom muloqot, munozara, bahs olib borish 

ko’nikmalari shakllanib, rivojlanib boradi. 

